
Umhverfis- og samgöngunefnd Alþingis

Varðandi: umsögn sóttvarnalæknis f.h. em bættis landlæknis um frumvarp til laga um breytingu á 

lögum um hollustuhætti og mengunarvarnir nr. 7/1998, með síðari breytingum  

(viðaukar). 436. mál.

Ágæta umhverfis- og samgöngunefnd.

Í frumvarpi til laga um breytingu á lögum um hollustuhætti og mengunarvarnir, nr. 7/1998, þingskjal 
600-436. mál, eru lagðar til breytingar lögunum sem fela í sér breytingar á útgáfu starfsleyfa vegna 
ýmis konar starfsemi og á viðaukum laganna. Tilgangur þessara breytinga (eins og segir í greinargerð 
með frumvarpinu) er að auka skilvirkni og réttlæti stjórnsýslunnar og auka skýrleika laganna.

Þær breytingar sem lagt er til í frumvarpinu miða að því að draga úr vægi starfsleyfis- og 
skráningarskyldu ýmissar starfsemi sem til þessa hefur verið leyfis- og skráningarskyld og er lagt til að 
41 flokkur starfsemi sem nú er starfsleyfis- eða skráningarskyldur verði það ekki lengur. Fullyrt er í 
greinargerð með frumvarpinu að starfsleyfis- og skráningarskylda sé ekki nauðsynleg til ná fram 
markmiðum um hollustuhætti og mengunarvarnir því fyrirtæki beri ábyrgð á að þeirra starfsemi sé í 
samræmi við gildandi lög hverju sinni. Einnig er tekið fram að fyrirtæki geti án leyfis- og 
skráningarskyldu áfram notið leiðbeiningar stjórnvalda um gildandi reglur. Tekið er sérstaklega fram, 
að stjórnvöld hafi ákveðið eftirlitshlutverk með starfsemi sem undir lög um hollustuhætti og 
mengunarvarnir heyra og að eftirlitsaðilar geti þurft að ganga úr skugga um hún sé í samræmi við 
löggjöfina.

Sóttvarnalæknir er í mörgu ósammála ofangreindu mati og færi fyrir því rök hér að neðan.
Sérstaklega er vert að benda á að í greinargerð með frumvarpinu kemur fram að almenningssalerni 
skori lágt í áhættumati hvað varðar heilsu manna en fyrir því eru ekki færð nein rök. Þessu (ásamt 
öðru) vill sóttvarnalæknir mótæla eins og rökstutt er hér að neðan.

Sóttvarnalæknir gerir athugasemd við að eftirfarandi starfsemi sé talin léttvæg út frá 

heilbrigðissjónarmiðum og því felld út af lista um starfsemi sem háð er starfsleyfi eða 

skráningarskyldu. Sú hætta sem getur skapast af því losa starfsemina undan leyfisskyldu getur 

einmitt leitt til aukinnar áhættu fyrir heilsu almennings að mati sóttvarnalæknis:

1. Atriði nr. 25. Brennur þar sem ætla má að bruni standi yfir í meira en tvo tíma.

Rökstuðningur: Á undanförnum misserum hefur mönnum æ betur verið ljós sú hætta sem 
einstaklingum (einkum einstaklingum með undirliggjandi heilsufarsvandamá) stafar af 
loftmengun af völdum bruna. Þessi hætta hér á landi hefur einkum komið fram um áramót 
þegar mikil loftmengun er til staðar af völdum skotelda og brenna. Starfshópur þriggja 
ráðuneyta, (heilbrigðis-, umhverfis- og dómsmála) vinnur nú að tillögum um hvernig draga 
megi úr mengun um áramót og er líklegt að þar verði lagðar til ýmiskonar takmarkanir sem 
miða að því að minnka áhættu fyrir heilsu almennings. Það skýtur því skökku við að fella niður 
leyfisskyldu á brennum og má telja líklegt að það geti leitt til aukinnar og hættulegri



mengunar vegna mögulegra breytinga á því efni sem er brennt, stærð brennanna og 
staðsetningu þeirra frá íbúðabyggð.

Sóttvarnalæknir leggur til að brennur verði áfram leyfis- og skráningarskyldar. 

2. Atriði nr. 27. Almenningssalerni.

Rökstuðningur: Sóttvarnalæknir getur alls ekki tekið undir með höfundum greinargerðar 
frumvarpsins um að almenningssalerni skori lágt í áhættumati varðandi heilsu manna. 
Hreinlæti á almenningssalernum á fjölförnum stöðum eru gríðarlega mikilvæg til að hefta 
útbreiðslu allra sýkla.

Sóttvarnalæknir hefur á umliðnum árum bent á þá heilsufarslegu hættu sem stafar af 
sýklalyfjaónæmum bakteríum hér á landi og er það í samræmi við boðskap allra mikilvægra 
alþjóðastofnana. Alþjóðaheilbrigðismálastofnunin hefur gefið það út að sýklalyfjaónæmi sé 
ein af 10 helstu heilsufarsógnum samtímans og skorar á þjóðir heims að gera allt sem í þeirra 
valdi stendur til að stemma stigu við útbreiðslu sýklalyfjaónæmra baktería.

Á árinu 2017 birti starfshópur heilbrigðisráðherra tillögur um aðgerðir til að sporna við 
útbreiðslu sýklalyfjaónæmis. Í einni tillögu hópsins var hvatt til þess að grípa til aðgerða til að 
minnka áhættu á dreifingu sýklalyfjaónæmra baktería frá ferðamönnum. Sérstaklega var 
hvatt til að bæta hreinlætisaðstöðu á ferðamannastöðum í þessu skyni. Í framhaldi af því 
sendi sóttvarnalæknir bréf til samtaka íslenskra sveitarfélaga og heilbrigðiseftirlita 
sveitarfélaganna þar sem hvatt var til að almenn hreinlætisaðstaða á almenningssalernum 
yrði bætt. Frekari vinna í þessu skyni er fyrirhuguð af hálfu íslenskra stjórnvalda í þeirri 
fjölþættu baráttu gegn sýklalyfjaónæmi sem nú stendur yfir.

Það skýtur því skökku við að sjá yfirlýsingu um að almenningssalerni skori lágt í áhættumati 
varðandi heilsu og jafnfram að sjá tillögur sem leitt geta til lakari hreinlætisaðstöðu á 
almenningssalernum.

Sóttvarnalæknir leggur til að almenningssalerni verði áfram leyfis- og/eða skráningarskyld. 

3. Atriði nr. 28. Daggæsla í heimahúsum með sex eða fleiri.

Rökstuðningur: Mikilvægt er að allur aðbúnaður og hreinlætisaðstaða í daggæslu sé eins 
góður og völ er á. Börn á fyrstu mánuðum og árum ævinnar eru viðkvæm fyrir alls konar 
sýkingum sem geta reynst þeim erfiðari en eldri einstaklingum. Mikilvægt er því að hafa gott 
eftirlit með þessum stöðum og hætt er við að afnám leyfis-/skráningarskyldu geti dregið úr 
mikilvægum aðbúnaði.

Sóttvarnalæknir leggur til að daggæsla í heimahúsum verði áfram leyfis-/skráningarskyld. 

4. Atriði nr. 33. Gæludýraverslanir.

Rökstuðningur: Í vestrænum samfélögum er vaxandi hætta á dreifingu ýmissa smitsjúkdóma 
milli manna og dýra. Gæludýrabúðir hér á landi selja í mörgum tilfellum dýr sem hingað hafa 
verið flutt frá framandi stöðum og geta borið með sér ýmsa smitsjúkdóma. Aðbúnaður og 
hreinlætisaðstaða þessar dýra í gæludýrabúðum eru mikilvæg í að koma í veg fyrir útbreiðslu



sýkinga. Hætt er við að ef felld verður niður leyfis-/skráningarskylda í þessum verslunum að 
hætta aukist á dreifingu óvenjulegra smitsjúkdóma.

Sóttvarnalæknir leggur til að gæludýraverslanir verði áfram leyfis-/skráningarskyldar.

Þórólfur Guðnason sóttvarnalæknir


